
Kashyapakritam 2 Shiva Stotram

કશ્યપકૃતં ૨ શિવસ્તોત્રમ્

કશ્યપ ઉવાચ ।
પાહિ શઙ્કર દેવેશ પાહિ લોકનમસ્કૃત ।
પાહિ પાવન વાગીશ પાહિ પન્નગભૂષણ॥ ૯૪॥
પાહિ ધર્મ વૃષારૂઢ પાહિ વેદત્રયેક્ષણ ।
પાહિ ગોધરલક્ષ્મીશ પાહિ શર્વ ગજામ્બર॥ ૯૫॥
પાહિ ત્રિપુરહન્નાથ પાહિ સોમાર્ધભૂષણ ।
પાહિ યજ્ઞેશ સોમેશ પાહ્યભીષ્ટપ્રદાયક॥ ૯૬॥
પાહિ કારુણ્યનિલય પાહિ મઙ્ગલદાયક  ।
પાહિ પ્રભવ સર્વસ્ય પાહિ પાલક વાસવ॥ ૯૭॥
પાહિ ભાસ્કર વિત્તેશ પાહિ બ્રહ્મનમસ્કૃત ।
પાહિ વિશ્વેશ સિદ્ધેશ પાહિ પૂર્ણ નમોઽસ્તુ તે॥ ૯૮॥
ઘોરસંસારકાન્તારસઞ્ચારોદ્વિગ્નચેતસામ્ ।
શરીરિણાં કૃપાસિન્ધો ત્વમેવ શરણં શિવ॥ ૯૯॥
એવં સંસ્તુવતસ્તસ્ય પુરતોઽભૂદ્વૃષધ્વજઃ  ।
વરેણ ચ્છન્દયામાસ કશ્યપં તં પ્રજાપતિમ્॥ ૧૦૦॥
ઇતિ બ્રહ્મપુરાણે ચતુર્વિંશાધિકશતતમાધ્યાયાન્તર્ગતં 

કશ્યપકૃતં શિવસ્તોત્રં સમાપ્તમ્ ।
બ્રહ્મપુરાણ । અધ્યાય ૧૨૪/૯૪-૯૯॥

